
АННОТАЦИЯ 

Мақола Ислом китобат технологиясига оид тарихий манбаларни ўрганишга 
бағишланган. Ислом китобати технологиясига оид бешта араб тилида ёзилган қўлланмага 
эътибор қаратилган бўлиб, уларда XI – XVII асарларга оид қўлёзмаларда қўлланган усуллар 
ва материаллар ҳақида маълумот берилган. Тадқиқотда ушбу манбаларнинг тарихий 
аҳамияти, қўлёзма нусхалари, нашрлари, илмий тадқиқотларда ўрганилиш масаласи 
тўғрисида фикр юритилган. Шунингдек, Ислом китобат технологиясига бағишланган 
манбаларда келтирилган маълумотларнинг тарихий қиммати тўғрисида мулоҳазалар 
билдирилган.  

Калит сўзлар: ислом китобат технологияси, тарихий манбалар, китобат жараёни, 
мувоқасозлик, техник материаллар, асбоб ускуналар. 

 
Матлуба Бойхурозовна Рахманкулова, 

Научный сотрудник Центра исламской цивилизации в Узбекистане, 

СРАВНИТЕЛЬНЫЙ АНАЛИЗ ИСТОРИЧЕСКИХ ИСТОЧНИКОВ ПО 
ИСЛАМСКОЙ КНИЖНОЙ ТЕХНОЛОГИИ 

АННОТАЦИЯ 
Статья посвящена изучению источников, связанных с технологией исламского 

книжного дела. Основное внимание уделяется пяти историческим источникам на арабском 
языке по исламской книжной технологии, которые предоставляют информацию о методах и 
материалах, используемых в рукописях XI – XVII веков. В статье обсуждается их 
историческое значение, рукописные копии, издания, а также анализируется ранее 
проведенные исследования в данной сфере. Автором приводятся доказательства об 
исторической важности сведений приведенных в источниках, посвященных технике 
исламскому книжному делу. 

COMPARATIVE ANALYSIS OF HISTORICAL SOURCES ON ISLAMIC 
BOOKMAKING TECHNOLOGY 

ABSTRACT 
The article is devoted to the study of historical sources related to the technology of Islamic 

bookmaking. The focus is on five historical sources in Arabic on Islamic bookmaking technology, 
which provide information on the methods and materials used in manuscripts of the 11th-17th 
centuries. Their historical significance, handwritten copies, publications, and research issues were 
discussed. Comments are also given on the historical value of the information given in the sources 
devoted to the technology of Islamic bookmaking. 

Index Terms: Islamic book-making technology, historical sources, book-making process, 
technical materials, working tools. 

 
1. Долзарблиги: 
Мустақиллик йилларида тарихий меросни асраб-авайлаш, ўрганиш ва келажак 

авлодга етказиш давлат сиёсатининг устувор йўналишларидан бири сифатида эътироф 
этилмоқда. Хусусан, Ўзбекистон Республикаси Вазирлар Маҳкамаси ҳузуридаги 
Ўзбекистондаги Ислом цивилизацияси марказида Шарқ қўлёзмалари фондини сақлаш, 
таъмирлаш, бойитиш ва муайян тизимга келтириш, араб ёзувидаги қўлёзма асарлар, 
тошбосма китоблар ва тарихий ҳужжатларнинг сақланиш ва таъмирланиш ҳолатини 
мониторинг қилиш, уларнинг электрон базасини яратишга йўналтирилган кенг қамровли 
ишлар амалга оширилмоқда. Қўлёзмалар фондида сақланаётган муқоваларнинг тавсифини 
тузиш, таъмирлаш, уларнинг технологиялари тарихини ўрганиш орқали халқаро меъёрий 
талабларга мос ҳолда босқичма-босқич реставрация қилишга қаратилган изланишлар ҳам 
шулар жумласидандир.  

Қўлёзма китоблар жамоавий меҳнат маҳсули, уларни яратиш турли маданий 
марказлар орасидаги ижодий тажриба алмашишларга ҳамда анча олдин қўлланилган 
анъаналарга асосланган ҳолда амалга оширилган ягона жараён ҳисобланади. Китобат 
усталари ўз касбининг сир-асрорларини шогирдларига ўргатиб борган. Қўлёзмаларнинг 
тайёрланиш технологияси ҳақидаги қўлланмаларга бўлган эҳтиёж, китобат жараёнини 
батафсил ёритишга ҳаракат қилган ёки унинг муайян бир соҳасига оид маълумотлар 
билангина чекланиб қолган асарларнинг ёзилишига сабаб бўлган. Бинобарин, ислом китобат 
технологияси тарихини  ўрганиш, жаҳон ва республикадаги қўлёзма фондларида 
сақланаётган қўлёзмаларнинг технологик хусусиятларини тадқиқ этиш, технологик тажриба 
тарихини ўрганиш ва қўлёзмаларни сақлаш, реставрация ва консервация қилиш амалиётини 
қўллаш ҳамда маданий-маърифий мақсадларда фойдаланиш алоҳида илмий ёндашувни, 
муаммони холис ўрганишни тақозо этмоқда. 

2. Методлар ва мавзунинг ўрганилганлик даражаси:  
Мақолада ислом китобат технологиясига оид тарихий манбаларни ҳақида мулоҳаза 

юритишда тарихийлик, тавсифий ва қиёсий таҳлил, хронологик тизимли таҳлил, холислик 
каби тадқиқот усуллари қўлланилди. Мавзу М.Левей, Г.Бошч, А.Гачек, К.Шепер каби 
тадқиқотчилар томонидан ўрганилган.    

3. Тадқиқот натижалари: 
Ислом китобатига оид тарихий манбаларда ислом китобати технологияси, хусусан, 

қўлланган ашёлар, техник жараёнлар, асбоб-ускуналар ҳақида маълумот берилади. Ислом 

китобати технологиясига оид бешта араб тилида қўлланма маълум бўлиб, улар XI – XVII 
асарларда қўлланган усуллар ва материаллар ҳақида маълумот беради. Ислом китобати 
амалиётига оид бизгача етиб келган қўлланмаларнинг энг қадимийси бўлган “Умдат aл-
куттоб ваъуддат дави aл-албоб” (“Котибларга мадад ва ўткир асбоблар”) асари [14] 
муаллифи Муъиз ибн Бодис (1008 – 1062) Шимолий Африка Зирийлар сулоласи 
ҳукмдорларидан бўлган, Қайравон (Тунис) яқинидаги Мансурия шаҳрида туғилган. 1016 – 
1062 йилларда ҳокимиятни бошқарган, санъат ва илм-фан ҳомийси бўлган. Асар тахминан 
1025 йилда ёзилган.  

“Умдат ул-куттоб” асари китоб тайёрлашнинг бадиий-техник жиҳатларини баён этган 
қуйидаги ўн икки бўлимдан иборат: “Қаламнинг аҳамияти ва ёзув”, “Қоракуя бўёқнинг 
тайёрланиши”, “Қора мози (мози – ўсимлик баргида пайдо бўладиган ёнғоқча шаклидаги 
қатлам) бўёқнинг тайёрланиши”, “Рангли бўёқларнинг тайёрланиши”, “Локнинг 
тайёрланиши”, “Бўёқлар, ранглар аралашмаси ва уларни тайёрлаш”, “Олтин, кумуш, мис, 
қалай ва уларнинг ўрнини босувчилар билан ёзиш санъати”, “Ёзув сирлари”, “Қўлёзмалар, 
пергамент, қоғоз, боғлама китоблар ҳақида”, “Елим ва чиғаноқ, балиқ елими аралашмаси, 
олтин ва кумуш билан ишлашнинг қатъий қоидалари, жило бериш ва безаклар тавсифи, 
қилдан ясалган ёзув қуроллари ва олтинни ишлатишда фойдаланиладиган асбоблар”, “Қоғоз 
ишлаб чиқариш, қалам билан ранг бериш, бўёқларнинг қоғозга сингиши, бўёқлари ва 
безаклари”, “Китобни чарм билан муқовалаш ва муқовасоз томонидан иш давомида 
ишлатиладиган барча асбоб-ускуналар”. Муаллиф асар охирида ишлатиладиган 
маҳсулотнинг ҳақиқий ёки қалбакилигини текширишга оид кўрсатмалар берган. Унгача 
берилган кўрсатмаларда асосан модданинг ҳиди, ранги, таъми ва бошқа физик хусусиятлари 
ёритилган бўлса, Муъиз ибн Бодис кимёвий жараёнларга эътибор қаратиб, асосан, олов 
ёрдамида, бундан ташқари, сув ва ҳавонинг таъсирида юз берадиган ўзгаришларга ҳам 
тўхталади.  

“Умдат ул-куттоб” асарининг бир қанча қўлёзмалари бизга етиб келган. Жумладан, 
АҚШ Чикаго университети Шарқшунослик институтида [16], Германиядаги Форшунгс Гота 
кутубхонасида [9] асар қўлёзмалари сақланади. Ибн Бодиснинг “Умдат ул-куттоб” асарининг 
факсимилеси нашр қилинган [15], шунингдек, инглиз [17] ва форс [21] тиллари таржима 
қилинган ҳамда турли тадқиқотларда асарнинг қоғоз [5], муқовасозлик [8], сиёҳга [20] оид 
қисмлари таржима қилиб ўрганилган.  

“Китоб aт-тайсир фи синоат aт-тасфир” (“Муқовасозлик санъатини соддалаштириш 
китоби”) асари муаллифи Бакр ибн Иброҳим ибн ал-Мужоҳид ал-Лаҳми ал-Ишбилийнинг 
(ваф. 1231) адиб ва шоир бўлган, муқовасозлик билан тирикчилик қилган. Муқовасозликка 
оид мазкур асари Қурдобада Алҳомадлар (1121 – 1269) халифаси Абу Юсуф Яъқуб ал-
Мансур ҳукмдорлиги даврида (1184 – 1199) унга бағишлаб ёзилган. Асарнинг Титвон 
оммавий кутубхонасида (Марокаш) сақланаётган бизгача етиб келган ягона нусхаси 1634 
йилда кўчирилган ва тўлиқ ҳолатда эмас, қурт-қумурсқалар таъсирида шикастланган, 
муаллиф томонидан мундарижада кўрсатилган тасвирлар асар саҳифаларида келтирилмаган. 
Бундан ташқари, нусхани кўчиришда кўпгина хатоликларга йўл қўйилган. Шунга 
қарамасдан, тадқиқотларда у асарга “муқовасозликка оид мавжуд манбалар ичида энг 
мукаммал асар” деб баҳо берилган [11, б. 106]. Ушбу асарда тавсифланган технология ва 
жараёнлар муқовасозликка оид бошқа манбаларда учрамаслиги, турли ҳолатларда ҳар хил 
сўз захираларидан фойдаланилганлиги билан ҳам қимматлидир. Масалан, муқова клапанига 
нисбатан қулоқ сўзидан фойдаланилган. Инсон аъзолари билан боғлиқ маъноларни берувчи 
бошқа кўплаб атамаларни ҳам учратиш мумкин: ёноқ – муқова жилди, ўзак тиш – ўзакка 
қўйиладиган таглик, умуртқа – китоб ўзаги, кўкрак – олд ён қопламаси ва лабаки, китобнинг 
юзи – муқованинг олд жилди каби.  

“Китоб ат-тайсир” асбоб-ускуналар; елим; китоб дастасини тикиш; ташқи кўриниш; 
китоб дастасини тартиблаш ва кесиш; шероза тикиш; ички жилд учун илмоқ; чармни кесиш; 
чарм билан қоплаш; чарм қопланган муқова билан ишлаш; қизил бўёқ тайёрлаш; жилдга 
муҳр билан безак тушириш; кетма-кетликни ҳосил қилиш; намуналар; қисиш учун нуқталар 

ва қисқич тайёрлаш; дастак тайёрлаш; қути тайёрлаш; асбоблар учун қути тайёрлаш; 
қайдлар, хотима; муқовасозликдаги камчиликлар деб аталган йигирма бобдан иборат. 

Асарда ёғоч асосли ва картон асосли муқова ўртасидаги фарқлар изоҳлаб ўтилган, 
қайд этилган асбоб-ускуналарнинг кўпчилигидан ёғоч асосли муқоваларни тайёрлашда 
фойланилган. Ёғоч асосли муқоваларни исломнинг илк даврларига мансуб деган фикрлар 
кўплаб учрайди, лекин Ишбилий асарида XII асрда ҳалиям ёғоч асосли муқовалар 
тайёрланганлигини кўрсатади. Муаллиф китоб дасталари тикилгандан сўнг, вақт ўтиши 
билан муқованинг лабаки қисми бўртиб қолмаслиги учун блокнинг умуртқа қисмини 
айланасимон кўринишга келтиришни тавсия қилади.  

Асарнинг жилдга муҳр-асбоб воситасида безак тушириш (12-боб) ҳақидаги бобида 
келтирилишича, ўсимликсимон безаклардан иборат овалсимон медальон ал-Ишбилий 
даврида оммавий бўлган ва уни безатишда зарҳал бўёқдан фойдаланилган. Маълумки, 
зараркунандалар ҳар доим китобнинг душмани бўлиб келган. Уларга қарши ишлатилган 
усуллар китобнинг тўлиқ ҳимоясини таъминлай олмаган. Ишбилий уларга қарши елимдан 
фойдаланишни тавсия қилади. Асарда муқовасозлик технологиясига оид кўплаб 
маълумотлар берилган, бироқ ишлатилган техник атамаларнинг ҳаммаси ҳам тушунарли 
эмас, уларнинг кўпчилиги замонавий луғатларда учрамайди. Қўлланмада тасвирларнинг 
мавжуд эмаслиги, китобнинг сақланиш ҳолатидаги камчиликлар берилган маълумотларга 
танқидий ёндашишни талаб қилади. Бакр ал-Ишбилийнинг “Китоб ат-тайсир” асарининг 
факсимилеси нашр қилинган [3], шунингдек, форс тилига таржима қилинган [19] ҳамда 
тадқиқотларда ўрганилган [11]. 

“Мухтара фи фунун минал суна” (“Турли саноат санъатидан ихтиролар”) асари 
муаллифи Ал-Малик ал-Музаффар Шамсиддин Юсуф ибн Умар ибн Али абн Расул (ваф. 
1295) Ямандаги Расулийлар давлати (1229 – 1454) ҳукмдори (1249 – 1295) бўлган. Асарнинг 
биринчи қисми китобат технологиясига, иккинчиси жанг санъатига бағишланган. Асарнинг 
китобат технологиясига оид бўлими қалам, сиёҳлар, бўёқлар, елимлар, чармни ошлаш, 
муқова ва қоғозга бағишланган қисмлардан иборат. 

Асарнинг тузилиши, мавзулар кетма-кетлиги Ибн Бодиснинг “Умдат ул-куттоб” 
асарига ўхшаб  кетади. Ҳар икки асарнинг ҳукмдорлар томонидан ёзилгани, шубҳасиз, ислом 
цивилизациясида санъат ва ҳунармандчиликнинг аҳамиятини, унга берилган эътиборни 
кўрсатади.   

Муаллиф ўз қўлланмаси дастлаб, Ибн Бадис асари каби, асбоб-ускуналар ҳақидаги 
бобдан бошланади. Жумладан, билатаҳ ёки руҳамаҳ (мармар плита), мисанн (тош), ишфа 
(ангишвона), миқасс (қайчи), ибар (икки хил игна: бири ўзакни бириктириш учун, иккинчиси 
эса матн дасталарини тикиш учун), сайф (қилич), шафраҳ (кескич), масотир (мистарат ал-
расм ва-ал-табкир – чизма ва лойиҳа чизиш учун чизғич, мистарат ал-шуғл – оғир чизғич), 
нисоб (ишжилд) ва бавокир ёки баёкир (паргар – циркуль), саққал (кичик ва катта 
қайроқтош, сайқаллагич) кабилар келтирилади. Бироқ бу ерда қозон (болға) ҳақида сўз 
юритилмаган. Ибн Бадис икки турдаги исканжаларни (мишараҳ) таърифлаган бўлса, 
муаллиф иккита ёғоч винт ва доскадан иборат бурама исканжа (қаррас)ни тасвирлайди. 
Асосий мунозарани буғдой крахмал елими (нашан) ва асфодель елими (ашрас) тайёрлаш 
ҳақидаги бобдан бошлайди. Шундан сўнг кичик бобда китобни муқовалаш жараёни, 
муқованинг алоҳида қисмларини тайёрлаш тартиби, чармга ишлов бериш ҳам муқовалашда 
пайдо бўладиган турли нуқсонларни бартараф қилишга оид  батафсил тавсиялар беради.  

“Мухтара фи фунун” асарининг учта қўлёзмаси бизгача етиб келган. Улар Қоҳирада 
Миср Миллий кутубхонасида (727/1327 йилда кўчирилган, №607L), Хайдарободда Ал-
Хизанах ал-Асафийаҳ (876/1471 йилда кўчирилган, №221), Миланда Амброзиана (1184/1770 
йилда кўчирилган, №C22) кутубхоналарида сақланади. “Мухтара фи фунун” асарининг 
факсимилеси нашр қилинган [4]. Шунингдек, қоғоз ишлаб чиқариш [6], муқовасозликка [13] 
оид қисмлари таржима қилиб ўрганилган. 

“Тадбир ас-сафир фи синоат ат-тасфир” (“Муқовасозлик санъатида муқовасоз чора-
тадбирлари”) асари муаллифи Абдураҳмон ибн Абу Ҳамидаҳнинг тахминан XVI асрда яшаб 

ижод қилган. Асарнинг ягона нусхаси Қоҳирада Дорул кутуб кутубхонасида сақланади 
(№319). Қўлёзма нусхаси Марокашда Ҳасан ибн Аҳмад ибн Муҳаммад ибн Абдулкарим 
Факкун томонидан тахминан XIX асрнинг ўрталарида кўчирилган. Асар кичик ҳажмда 
бўлиб, қўлёзма 10 саҳифадан – кириш, тўрт боб, хотимадан иборат. Асарда муқовасозлар 
учун кўрсатмалар елим ҳақидаги бобдан бошланади. Муаллиф елимни уч турга ажратади: 
таркибида дағал сариқ маккажўхори уни, буғдой кепаги ва асфодель (асфодель – ўсимлик 
(лот. Asphodelus) кепаги бўлган елимлар. Иккинчи бўлим муқова жилдининг ички қисми ва 
асбоб-ускуналарга бағишланган. Унда муқова жилдининг ички қисми учун ишлатиладиган 
чармнинг юпқа бўлиши зарурлиги, чармга фақат бир томондан елим сурилиши, жилдни матн 
блокига ўрнатиш, елимланган жилдни қуритиш каби жараёнлар ҳақида маълумот берилган. 
Учинчи бўлим китоб четларини текислаб, кесиш, муқова жилдига мослаштириш, шероза 
тикиш; тўртинчи бўлим чарм билан ишлаш жараёнига бағишланган. Бунда муаллиф 
муқовасознинг биринчи вазифаси муқова олд ён қопламаси ва лабаки ўлчамини 
мослаштириш деб ҳисоблайди. Жилд чарм билан қоплангандан сўнг унга муҳр билан безак 
тушириш, жилдга сурилган елимни қуритиш, китоб бурчакларини квадрат асбоб ёрдамида 
симметрик ҳолатга келтириш ҳақида ҳам маълумот берилган.  

Асар хотимасида муқовасозликда ишлатиладиган ипнинг узунлиги ва қалинлиги 
эътиборга олиниши, ипак ип мустаҳкам ва икки хил рангдалиги, фақат шероза учун 
ишлатиладиган игнанинг боши қалин бўлиши, тарашлаш учун пичоқ ўткирлигини эътиборга 
олиш; дасталарни тикишда уларнинг биронтаси қолиб кетмаслиги учун ҳар бирини алоҳида 
ишжилдларда сақлаш, юпқа чармни жилднинг ички қисми учун ишлатиш, чармни асбоб 
ёрдамида силлиқлаш, асбобларни қиздириш учун оловдан ва совитиш учун мумдан 
фойдаланиш лозимлиги ҳақида тавсиялар келтирилади. “Тадбир ас-сафир” асари форс тилига 
таржима қилинган [18], тадқиқотларда ўрганилган [12]. 

Абдулаббос Аҳмад ибн Муҳаммад ас-Суфёнийнинг (XVII аср) “Синоат тасвир ал-
кутуб ва ҳол ад-даҳоб” (“Китобни муқовалаш ва зарҳаллаш санъати”) асари Ислом 
китобатига оид муҳим манбалардандир. Асар 1029/1619 йилда Марокашнинг Фас шаҳрида 
ёзилган, бизгача унинг 1255/1839 йилда кўчирилган нусхаси етиб келган. Бу матн дастлаб 
1919 йилда Фас шаҳрида ва иккинчи марта 1925 йилда Парижда Проспер Ричард (1874–1952) 
томонидан нашр қилинган [7].   

Асар муқаддима ва беш бобдан иборат. Биринчи боб чарм муқова учун 
ишлатиладиган қоғоз жилдни тайёрлаш жараёни, иккинчи боб китобнинг алоҳида 
дасталарини тикиб, бир-бирига улаш, зичлаш, китобга муқова ўрнатиш, жилд асосига чарм 
қоплаш, жилднинг марказий қисмини безатиш, шероза ҳосил қилиш жараёнларига 
бағишланган. Учинчи бобда жилд асосига чарм қоплаш жараёни, тўртинчи бобда 
муқовасозликда олтин аралашмасидан фойдаланиш, бешинчи бобда чарм муқовани безатиш 
хусусида батафсил маълумот берилади. “Синоат тасвир” асарининг факсимилеси [1] ҳамда 
инглиз тилига таржимаси [2] нашр қилинган. 

4. Хулоса: 
Бизгача етиб келган тарихий манбалар китобат жараёни ҳамда технологиясига оид 

маълумотларни қиёсий таҳлил этиш, амалиётга қанчалик мослигига оид хулосалар қилиш 
имконини беради. Шунингдек, ушбу манбалар муаллифларининг ижтимоий келиб чиқиши 
масаласига ҳам маълумотларга танқидий қараш лозимлигини кўрсатади. Ҳукмдорлар, 
шаҳзодалар таълимнинг бир йўналиши сифатида ҳунар ўрганганлиги, ҳунармандчилик билан 
шуғуллангани тарихдан маълум, аммо манбалар муаллифи бўлган икки ҳукмдор – Ибн Бодис 
ва Ал-Малик ал-Музаффар китоб ясаш билан шуғулланганлиги ҳақида маълумотлар 
учрамайди. Бошқа бир муаллиф – адиб ва шоир Бакр ал-Ишбилий муқовасозлик қилиб кун 
кечирган. Муқовасозликка оид дидактик асар муаллифи Абу Ҳамидаҳ ўзи муқовасозлик 
билан шуғулланмаганлигини ёзади. Муаллифлар орасида Суфёний уста ҳунарманд бўлган, у 
ҳатто ўз шогирдларига муносабати ҳақида ҳам ёзади.  

Бундан ташқари, ислом китобати технологиясига оид манбалар ҳудудий нуқтаи 
назардан бутун ислом оламини қамраб олмайди: улардан иккитаси мағрибда (Жазоир ва 

Марокаш), бири Яманда, яна бири Сурияда ёзилган. Бинобарин, бизда Миср, Арабистон 
ярим ороли, Шимолий Ҳиндистон, Эрон, Туркия, Марказий Осиё каби муҳим маданий 
марказларда қўлланган китобат анъаналари ҳақида маълумот берувчи манбалар етарли эмас. 
Шундай бўлса-да, мавжуд манбалар мазмунини таққослаш ислом китобати анъаналарига оид 
муҳим хулосалар чиқариш имконини беради. Бизгача етиб келган ушбу асосий манбалар асл 
матнларнинг нусхалари бўлиб айримлари асар ёзилган даврдан бир қанча асрлар ўтиб 
кўчирилган. Шимолий Африкадан Индонезия архипелагигача бўлган улкан ҳудудни ва VII 
асрдан бошланган катта даврни қамраб олган ислом китобат анъаналарида доимий изчиллик 
сақланиб келган. Турли даврларда, турли Шарқ ўлкаларида яратилган манбаларда китобатга 
оид маълумотларнинг бир хил ёки бир-бирига ўхшаш тарзда келтирилганлиги Ислом 
китобат технологиясининг консерватив табиатга эга бўлганлигидан гувоҳлик беради. 

